ISA, A.S., I MLADIĆ

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Braćo moja u Dini Islamu! Prije dva dana kršćani, koji vrijeme računaju po Gregorijanskom kalendaru, obilježili su rođendan Isa'a, a.s., (Isusa). Tim povodom su, što je i razumljivo, svi mediji bili preplavljeni pričama, pjesmama i filmovima o njegovom rođenju i životu, u kojima, naravno, ima malo i istine. Među svim tim pričama, jedna se izdvojila kao posebno zanimljiva i bitna za cijelo čovječanstvo, a to je priča o POVRATKU ISA'A, A.S., na Zemlju. 
Naime, prema učenju Islama, Isa, a.s., nije ni ubijen ni razapet, već ga je Uzvišeni Allah uspavao a zatim uzdigao na drugo nebo, gdje Isa, a.s., sada boravi i čeka dozvolu svoga Gospodara da se vrati na Zemlju. A kada se bude vratio, ubit će prokletog Dedžala i obnoviti vjeru, pri čemu će svi sljedbenici Knjige prihvatiti Islam. Nasuprot tome, kršćani smatraju da je Isa, a.s., razapet te da je umro na križu, a zatim uskrsnuo i uzdigao se svome Gospodaru, te da će se vratiti na Zemlju da uspostavi Kraljevstvo nebesko, pri čemu će svi ljudi prihvatiti kršćanstvo. S treće strane, židovi nestrpljivo očekuju dolazak prokletog Dedžala sa kojim će zavladati svijetom, uz nadu da će Dedžal sa šejtanskom vojskom ljudi i džina ipak uspjeti da nadvlada Isa'a, a.s., i njegovu vojsku. Zbog toga ga, inače, nisu ni htjeli da prihvate kao poslanika. Zbog toga su i htjeli da ga ubiju. Zbog toga i dan-danas strahuju od pomisli – šta ako Isa, a.s., zaista uspije da ubije prokletog Dedžala i uništi židovski narod?! Tada im drvo Garkad, koga inače masovno sade, neće biti puno od pomoći.
To je, naravno, priča o kojoj treba da razmišljamo svakog dana i za koju treba da budemo spremni, ako Dragi Allah dadne da je doživimo i budemo dio nje. Međutim, nas danas zanima jedna sasvim druga priča o Isa'u, a.s., koja je vrlo zanimljiva i koja nam donosi vrlo važne poruke. 
Naime, prenosi se da je jedan mladić tražio od Isa'a, a.s., da zajedno sa njim putuje kako bi se uvjerio u njegove poslaničke mu'džize (čuda), te postao vjernik i njegov sljedbenik. Isa, a.s., mu je to dozvolio i tako su krenuli na put. Nakon nekog vremena sjeli su na jednom mjestu da se odmore. Isa, a.s., je uzeo abdest i ustao da klanja namaz, a svom saputniku je dao novac da ode kupiti tri somuna za ručak. Mladić je uzeo novac i otišao da kupi somune, a kada se vratio, vidio je da Isa, a.s., još uvijek klanja. Pošto je bio jako gladan, nije mogao da sačeka da Isa, a.s., završi namaz, pa je pojeo jedan somun. 
Nakon što je Isa, a.s., završio namaz, sjeli su da jedu. U toku jela Isa, a.s., upita mladića za treći somun, a on mu reče da je kupio samo dva. Nedugo zatim naišla je gazela i stala ispred Isa'a, a.s. On je obori na zemlju i zakla, a zatim uputi dovu Allahu, dž.š., da je oživi i ona oživje. Misleći da će ga to čudo, koje je vidio svojim očima, natjerati da bude iskren, Isa, a.s., ponovo upita mladića za treći somun, a on mu odgovori: ''Allaha mi, bila su samo dva.''
Zatim su naišli pored rijeke i tu sjeli da se odmore. Dok su sjedili na obali, Isa, a.s., napravi tri mala brežuljka od pijeska, a onda uputi dovu Allahu, dž.š., i brežuljci se pretvoriše u zlato. Zatim reče mladiću: ''Jedan zlatni brežuljak tebi, jedan meni, a jedan vlasniku trećeg somuna.'' Tada mladić uzviknu: ''Allaha mi, ja sam vlasnik trećeg somuna!''

Pošto se uvjerio u njegovo nevjerstvo, tvrdoglavost i opijenost Dunjalukom, Isa, a.s., mu reče: ''Nema problema, evo ti sva tri zlatna brežuljka, ali ja te napuštam i ne želim s tobom dalje da putujem.'' Isa, a.s., je otišao svojim putem, a mladić je, sav sretan, prebacivao hrpe zlata preko svojih ruku, govoreći: ''Ovo je nevjerovatno, ovo je istinska sreća, postao sam bogat!'' 
Dok se tako radovao bogatstvu, naišla su trojica drumskih razbojnika i ubili ga, a zlato podijelili na tri jednaka dijela. Pošto su bili umorni i gladni, odlučili su da se odmore i ručaju. Jednog su poslali po hranu, a druga dvojica su ostala da nalože vatru. Tada jedan od njih dvojice reče: ''Šta misliš da ubijemo našeg druga i da njegovo zlato podijelimo?'' Drugi razbojnik je to sa zadovoljstvom prihvatio. Ali, i onaj treći što je otišao po hranu, počeo je da razmišlja o tome kako da se domogne njihovog zlata. Tako je odlučio da im u hranu stavi otrov i da ih se na taj način riješi. Međutim, kada im je donio hranu, ona dvojica su odmah skočili i ubili ga. Nakon toga su podijelili njegov dio i sjeli da ručaju. Pošto je hrana bila otrovana, obojica su nakon jela umrli.
Molim Dragog Allaha da nam podari svijesti o tome da je Dunjaluk ahiretska njiva, da ćemo na Ahiretu požnjeti ono što smo na Dunjaluku posijali, te da je pohlepa nezasita, loša i opasna ljudska osobina. Amin.
